
FUNDARGERÐ ÁRSFUNDAR GILDIS-LÍFEYRISSJÓÐS 2026 

Haldinn þriðjudaginn 21. apríl 2026 kl. 17:00 á Grand hótel 

 

Dagskrá ársfundar 

1. Skýrsla stjórnar. 
2. Kynning ársreiknings. 
3. Gerð grein fyrir tryggingafræðilegri úttekt, fjárfestingarstefnu og hluthafastefnu. 
4. Starfskjarastefna til staðfestingar. 
5. Kosning stjórnar og varamanna. 
6. Tillögur um breytingar á samþykktum sjóðsins. 
7. Kosning í nefnd um laun stjórnarmanna. 
8. Ákvörðun launa stjórnarmanna. 
9. Kjör endurskoðanda eða endurskoðunarfyrirtækis. 
10. Kjör utanaðkomandi aðila í endurskoðunar- og áhættunefnd. 
11. Önnur mál. 

Fundarsetning 

Björgvin Jón Bjarnason, formaður stjórnar, setti fundinn og bauð fundarmenn velkomna. Björgvin 
gerði tillögu um Guðbjörgu Helgu Hjartardóttur, lögmann, sem fundarstjóra og voru ekki gerðar 
athugasemdir við það. 

Guðbjörg Helga Hjartardóttir tók við fundarstjórn. Fundarstjóri gerði tillögu um Gunnar Þór 
Ásgeirsson sem fundarritara og voru ekki gerðar athugasemdir við það. 

Fundarstjóri upplýsti að hann hefði kannað boðun fundarins og áskildar auglýsingar og úrskurðaði 
fundinn lögmætan þar sem rétt hefði verið til hans boðað. 

Þessu næst gerði fundarstjóri grein fyrir dagskrá fundarins. Gat fundarstjóri þess að formaður 
stjórnar, framkvæmdastjóri, forstöðumaður eignastýringar og yfirlögfræðingur yrðu til svara 
varðandi fyrirspurnir. Jafnframt væri tryggingarsérfræðingur sjóðsins viðstaddur, ef spurningar 
vörðuðu útreikninga hans. Yrði fundarmönnum gefinn kostur á að bera upp spurningar undir 
hverjum lið fyrir sig. 

Gerði fundarstjóri grein fyrir því hvernig gengið yrði til atkvæða, þ.e. að almennt yrði það gert með 
handauppréttingu nema sérstök þörf væri talin á skriflegri atkvæðagreiðslu. Almennt gætu 
eingöngu meðlimir fulltrúaráðs sjóðsins greitt atkvæði. Þeir sem atkvæðisrétt höfðu á fundinum 
höfðu þegar fengið atkvæðaseðla. 

Lagði fundarstjóri til að dagskrárliðirnir skýrsla stjórnar, kynning ársreiknings, tryggingafræðilegrar 
úttektar, fjárfestingarstefnu og hluthafastefnu þ.e. dagskrárliðir 1, 2 og 3 yrðu teknir saman til 
umræðu, þannig að fundarmönnum yrði gefinn kostur á að tjá sig um alla þessa liði eftir yfirferð 
þriðja dagskrárliðar. Ekki komu fram athugasemdir við þetta fyrirkomulag. 

Fundarstjóri gaf Björgvini Jóni Bjarnasyni, formanni stjórnar, þessu næst orðið til þess að flytja 
skýrslu stjórnar. 

1. Skýrsla stjórnar. 

Björgvin Jón Bjarnason flutti skýrslu stjórnar. 

2. Kynning ársreiknings. 

Davíð Rúdólfsson, framkvæmdastjóri sjóðsins, gerði grein fyrir ársreikningi sjóðsins. Rósa 
Björgvinsdóttir gerði jafnframt grein fyrir ársreikningi sjóðsins að því er sneri að þróun 
verðbréfamarkaða auk nánari upplýsinga um eignasafn sjóðsins.  

3. Gerð grein fyrir tryggingafræðilegri úttekt, fjárfestingarstefnu, hluthafastefnu og fleira 

Framkvæmdastjóri gerði grein fyrir tryggingafræðilegri úttekt, fjárfestingarstefnu og framkvæmd 
hluthafastefnu sjóðsins. 

Framkvæmdastjóri fór yfir mismunandi örorkubyrði lífeyrissjóða, áhrif örorkubyrði á réttindaöflun 
hjá Gildi og mikilvægi framlags ríkis til jöfnunar á örorkubyrði lífeyrissjóða, sem og mikilvægi þess 
að varanleg lausn finnist til framtíðar til að koma í veg fyrir að mismunandi örorkubyrði 
lífeyrissjóða leiði til mismunar í ellilífeyri sjóðfélaga. 

Að lokum fór framkvæmdastjóri yfir fyrirhugaðar breytingar á úrvali fjárfestingarleiða 
séreignarsparnaðar  hjá sjóðnum. 

Helstu atriði erindis framkvæmdastjóra og forstöðumanns eignastýringar komu fram í kynningu 
sem gerð verður aðgengileg á heimasíðu sjóðsins. 

Fundarstjóri gaf að lokinni framsögu um dagskrárliði 1, 2, og 3 fundarmönnum færi á því að koma 
á framfæri spurningum eða athugasemdum hvað þá varðaði. 

Heimir Pálmason, fulltrúi frá VM, spurði varðandi umfjöllun um tryggingafræðilega stöðu sjóðsins, 
ef sjóðurinn færi út fyrir lögbundin mörk hvort ætti að tala um áunnin réttindi fremur en 
heildarstöðu eða þá hvoru tveggja. Það væri skilningur hans að ef til skerðingar kæmi þá væri það 
á áunnum réttindum. Þá óskaði Heimir jafnframt eftir nánari útskýringu á útreikningum að baki 
því að réttindi Gildis þyrftu að vera 15% hærri til að geta boðið upp á réttindi sambærileg og hjá 
þeim sjóðum sem væru með örorku undir meðaltali.  

Þá vakti Heimir athygli á því sem hann telur villandi framsetningu í ársskýrslu sjóðsins að tala um 
5,5% lækkun réttinda í tengslum við örorkuframlagið. Ekki væri um lækkun áunninna réttinda að 
ræða heldur hætti réttindi að hækka um 5,5% og að áunnin réttindi haldist hin sömu og að þau 
væru stóra málið. Að hans mati þyrfti að gera greinarmun þarna á milli. 

Framkvæmdastjóri svaraði því til að hann skildi hvaðan Heimir væri að koma en það væri 
útfærsluatriði hverju sinni hvernig réttindum væri breytt ef til þess kæmi. Varðandi þörf á 15% 
hækkun réttinda þá væri það tilraun sjóðsins til að setja í samhengi hversu miklu lægri réttindi 
Gildi veitir í samanburði við meðalsjóð vegna þungrar örorkubyrði hjá sjóðnum. Þá vakti 
framkvæmdastjóri jafnframt athygli á því að framlag ríkisins til jöfnunar á örorkubyrði dugi aðeins 
til að leiðrétta þann mun um þriðjung. Hann sagði þarna um að ræða tilraun sjóðsins að setja áhrif 
þungrar örorkubyrði í tölulegt samhengi til að sjóðfélagar væru betur meðvitaðir um hvað þetta 
skipti miklu máli fyrir sjóði með þunga örorkubyrði.  

Örn Pálsson þakkaði fyrir góða og ítarlega ársskýrslu og ársreikning og lýsti ánægju með góðan 
árangur í ávöxtun á síðasta ári. Hann lýsti yfir áhyggjum af minnkandi aðsókn í sjóðfélagalán, sem 
hann telur góðan ávöxtunarkost með hliðsjón af áhættu og óskaði upplýsinga um hvort og þá 
hvernig ætlunin væri að bæta fyrir samdrátt í útlánum sjóðsins til sjóðfélaga. Þá vakti hann 

ennfremur athygli á þeirri skoðun sinni að sjóðurinn ætti sjálfur að sinna greiðslumiðlun, 
innheimtu og annarri umsýslu vegna sjóðfélagalána. Örn óskaði skýringa á því, ef unnt væri, hvers 
vegna sjóðurinn hefði minnkað stöðu sína í Högum úr 17,5% niður í 16,5%. Að lokum beindi Örn 
því til þeirra aðila sem sitja fyrir Gildi og þá sem sitja í stjórnum félaga sem sjóðurinn á hluti í að 
skýrt kæmi fram í ársreikningum þeirra félaga hver laun forstjóra væru þar sem um nauðsynlegt 
aðhald væri að ræða.  

Framkvæmdastjóri svaraði því til að sjóðfélagalánin væru til skoðunar innan sjóðsins, þar á meðal 
mögulegar breytingar á framboði. Sú vinna hefði tekið lengri tíma en vonir stóðu til og því ekki hægt 
að kynna viðbrögð sjóðsins á þessum fundi vegna þeirrar óvissu sem skapast hefði vegna dóma 
sem gengu í lánamálum. Óvissan lyti þá að því hvernig dómanir sneru að skilmálum Gildis. Þetta 
væri nú til skoðunar hjá sjóðnum og lögð áhersla á það innan sjóðsins að leiða málið til lykta sem 
fyrst. Hann vakti athygli á að sjóðurinn teldi sig þó vera að bjóða upp á samkeppnishæfa vexti í 
nýjum verðtryggðum lánum í dag. Varðandi hlutdeild í Högum sagðist hann ekki geta greint frá 
ástæðum að baki breytingum á stöðu sjóðsins í einstaka félögum en benti á að eign sjóðsins í 
Högum væri eftir sem áður mjög stór í fjárhæðum talið innan hlutabréfasafns sjóðsins. 

Árni Sverrisson, formaður í félagi skipstjórnarmanna, þakkaði fyrir góðan fund og vakti athygli á 
áhyggjum félagsins á jöfnunarframlaginu og velti upp hvort ársfundurinn ætti að leggja fram 
ályktun eða áskorun á stjórnvöld um hversu brýnt væri að framlagið haldi áfram og að ríkið hætti 
ekki að greiða jöfnunarframlagið. Þá þakkaði Árni stjórn og öðrum fyrir að leggja áherslu á þetta 
mikilvæga mál og fagnaði áformum um hugsanlegan nýjan sjóð sem tæki alfarið yfir 
örorkugreiðslur. Þá óskaði hann jafnframt upplýsinga um hvort Gildi teldi hættu felast í því fyrir 
lífeyrissjóðinn og sjóðfélaga hans, í tengslum við hugsanlega inngöngu í Evrópusambandið, ef 
aðilar í öðrum ríkjum gætu greitt iðgjöld til sjóðsins og óskaði eftir að slíkt yrði athugað af hálfu 
sjóðsins. 

Framkvæmdastjóri svaraði því til að hann deildi áhyggjum af jöfnunarframlaginu, eitt væri 
framlagið og að því yrði viðhaldið en meira máli skipti hvort að áform sem væru til vinnslu um nýjan 
sjóð yrðu að veruleika og leystu miklu stærra mál fyrir sjóðfélaga Gildis. Ef sú lausn næðist ekki 
skipti áframhaldandi greiðsla jöfnunarframlagsins miklu máli og raunar nauðsynlegt að það 
myndi hækka til að brúa þennan mun sem há örorkubyrði myndaði gagnvart greiðslum frá 
sjóðnum í ellilífeyri. Varðandi ESB að þá hefðu þau mál verið til umræðu innan stjórnar sjóðsins 
og fyrirhugað að kortleggja helstu áhrif og áhættur í tengslum við mögulega inngöngu Íslands í 
ESB.  

Jóhann Páll óskaði upplýsinga um hvaðan hugmyndir væru komnar um að stjórnarformaður væri 
kosinn sér og hvort að um væri að ræða ESB reglu og hvort að slíkar hugmyndir myndu gilda um 
stjórn sjóðsins jafnframt. Þá óskaði hann upplýsinga um hversu háa fjárhæð sjóðurinn hefði 
fengið greidda vegna skuldabréfa Íbúðalánasjóðs. Þá óskaði hann einnig upplýsinga um hvort 
sjóðurinn hefði átt í Play. Þá óskaði hann jafnframt upplýsinga um hvar lagaheimild væri fyrir því 
að sjóðurinn greiddi gjöld til Umboðsmanns skuldara og vakti athygli á fjárhæðum sem sjóðurinn 
greiðir til Landssamtaka lífeyrissjóða og fjármálaeftirlits Seðlabanka Íslands. Að lokum óskaði 
hann skýringa á hvort að neikvæð tryggingafræðileg staða sjóðsins væri vegna taps á 
fjárfestingum, svo sem útlána. 

Framkvæmdastjóri benti á varðandi ummæli í ræðu stjórnarformanns sjóðsins um að punkturinn 
hefði snúið að því hvort stjórnarformenn skráðra félaga í kauphöll ættu fremur að vera kosnir 
sérstaklega af hluthöfum fremur en að stjórnir félaga skipti með sér verkum og velji sér formann. 
Þetta sneri því ekki að stjórn lífeyrissjóðsins eða ársfundi hans. Þá leiðrétti framkvæmdastjóri 

misskilning um að sjóðurinn hefði átt í Play eða Alvotech, ítrekaði hann að sjóðurinn hefði ekki átt 
neitt í þessum félögum sem að hluta til útskýri góða ávöxtun sjóðsins í samanburði við innlenda 
markaðinn á liðnu ári. Framkvæmdastjóri fór þá yfir að lækkun á tryggingafræðilegri stöðu á milli 
ára skýrðist af örlítið lægri raunávöxtun en tryggingafræðilegt viðmið miðaði við ásamt lægri 
tryggingafræðilegum uppreikningi af skuldabréfasafni sjóðsins í kjölfar uppgjörs ÍL-sjóðs. Vísaði 
hann til og hvatti fundarmenn til að kynna sér skýringu 21 í ársreikningi sjóðsins hvað uppgjörið á 
ÍL-sjóði varðaði, m.a. varðandi fjárhæðir. 

Guðmundur Ásgeirsson spurði út í sjóðfélagalán í ársreikningi sjóðsins í tengslum við dóma um 
fasteignalán til neytenda. Hann byrjaði á að gera athugasemdir við orðalag í umfjöllun um dóma 
Hæstaréttar sem fallið hafa í fasteignalánum til neytenda um að þeir hefðu valdið óvissu. Hið rétta 
væri að skilmálarnir hefðu valdið óvissu og því hefðu þeir verið dæmdir ólöglegir. Þá gerði hann 
athugasemdir við orðalag ársreiknings um að það væri möguleiki á því að hluti skilmála 
sjóðfélagalána Gildis um breytilega vexti stæðust ekki kröfur fyrirliggjandi dóma. Hið rétta væri að 
skilmálar stæðust ekki kröfur gildandi laga sem dæmt var eftir. Þá gerði hann athugasemdir við 
orðalag um að hugsanleg áhrif á sjóðinn væru óveruleg en ekki væri fjallað um áhrif á lántakendur. 
Einnig gerði hann athugasemdir við að einu viðbrögð sjóðsins hefðu verið að draga úr 
lánaframboði. Hann taldi að sjóðurinn hefði haft nægan tíma til að bregðast við dómum 
Hæstaréttar. Hann kallaði eftir upplýsingum um til hvaða viðbragða lífeyrissjóðurinn hefði í hyggju 
að grípa. Ef slík athugun hefði ekki farið fram hvenær hún færi fram og ef hún hefði farið fram 
hvenær væri von á leiðréttingu og endurgreiðslu á ofgreiddum vöxtum. 

Framkvæmdastjóri vísaði til fyrra svars um að málið væri á dagskrá hjá sjóðnum. Það hefði verið 
gott ef niðurstaða hefði legið fyrir fyrir þennan fund en það hefði því miður ekki náðst. Það stæði 
til að vinna að þessum málum á stjórnarfundum fyrir sumarið. Þetta væri því eitthvað sem væri til 
skoðunar og ekki mikið um það að segja annað en það sem fram kæmi í ársreikningi þar til 
niðurstöður lægju fyrir. Viðfangsefnið lyti þá að því hvernig þessi óvissa um skilmála sneri að 
skilmálum Gildis sem engir dómar hefðu gengið um og hvað gert yrði varðandi lánaframboð 
sjóðsins til framtíðar. 

Þorfinnur Kristjánsson vakti athygli á því að örorka hefði fengið mikla athygli í yfirferð á ársfundi en 
ekkert væri rætt um eftirlaun. Þá fór hann yfir hvort að sjóðurinn hefði tapað í Play og teldi slíkt 
merkilegt því aldrei hefði hann tapað á hlutabréfum. Hann vakti athygli á að sjóðurinn mætti ekki 
vanmeta reynslu eldri sjóðfélaga sinna og hvatti sjóðinn til að setja meiri athygli á markaðinn og 
muna eftir ellilífeyrisþegunum auk þess sem hann óskaði stjórn velfarnaðar í störfum sínum.  

Framkvæmdastjóri sagði að ástæða þess hve mikil athygli væri vakin á örorku hjá sjóðnum væri 
vegna þess að hún ylli því að það hallaði talsvert á eftirlaunin vegna hárrar örorkubyrði hjá 
sjóðnum og staðan því ekki nógu góð þar hvað það varðar. Ekki væri unnt að nota sömu krónuna 
tvisvar og því væri það mikilvægt að vekja athygli á örorkunni til að verja eftirlaun hjá sjóðnum. Þá 
vísaði hann til fyrri skýringar um að sjóðurinn hefði ekki átt í Play. 

Ekki voru fleiri sem óskuðu eftir að taka til máls og fundarstjóri gekk til næsta dagskrárliðar. 

4. Tillögur um breytingar á samþykktum. 

Fyrir fundinum lágu tillögur um eftirfarandi breytingar á samþykktum félagsins: 

Grein. 9.1 breytist og orðist svo (undirstrikuðum og feitletruðum texta bætt við): 

9.1. Iðgjald til samtryggingardeildar lífeyrissjóðsins skal vera skv. kjara- eða 
ráðningarsamningi, ekki lægra en 12% af launatekjum sjóðfélaga 16 til 70 ára sem 
tilgreind eru í greinum 9.2. eða 9.3., og mynda þau rétt til samtryggingarverndar 
samkvæmt ákvæðum samþykkta sjóðsins. Sjóðfélaga er heimilt að ráðstafa iðgjaldi 
umfram 12% af iðgjaldsstofni í tilgreinda séreignardeild, enda sé gert ráð fyrir slíku í 
kjara- eða ráðningarsamningi, sbr. gr. 22. Hámark iðgjaldshlutfalls sem greitt verður 
af til samtryggingardeildar lífeyrissjóðsins skal vera jafnhátt því sem hæst er um 
samið í kjarasamningi aðildarsamtaka sjóðsins. Sjóðfélaga er heimilt að hækka eða 
lækka iðgjald til samtryggingarverndar frá því sem kjara- eða ráðningarsamningur 
segir til um innan ofangreindra marka enda sé gerður um það sérstakur skriflegur 
samningur á milli sjóðfélaga og lífeyrissjóðsins. Lífeyrissjóðurinn setur og gefur út 
skilmála um slíkan samning. Um ráðstöfun iðgjalda sem berast sjóðnum vegna 
þeirra sem eru yngri en 16 ára og eldri en 70 ára fer samkvæmt gr. 9.13. 

Ný grein 9.13 bætist við fyrir aftan ákvæði greinar 9.12 og orðist svo:  

9.13. Iðgjöld sem greidd eru sjóðnum vegna þeirra sem eru yngri en 16 ára eða eldri 
en 70 ára skulu lögð inn í séreignardeild sjóðsins í nafni sjóðfélaga í þá fjárfestingarleið 
sem ber minnstu áhættu hjá sjóðnum á hverjum tíma, nema sjóðfélagi ákveði aðra 
fjárfestingarleið. Skal þá leggja inn bæði iðgjald sjóðfélaga og mótframlag 
launagreiðanda. Skal tilkynna viðkomandi sjóðfélaga um slíka ráðstöfun. Fer um 
útgreiðslu eftir almennum ákvæðum séreignardeildarinnar. 

Grein 16.2 fellur á brott (yfirstrikaður texti fellur á brott):  

16.2. Iðgjöld sem greidd eru sjóðnum vegna þeirra sem eru 70 ára eða eldri skulu lögð 
inn í séreignardeild sjóðsins í nafni sjóðfélaga í þá fjárfestingarleið sem ber minnstu 
áhættu hjá sjóðnum á hverjum tíma, nema sjóðfélagi ákveði aðra fjárfestingarleið. 
Skal þá leggja inn bæði iðgjald sjóðfélaga og mótframlag launagreiðanda . Skal 
tilkynna viðkomandi sjóðfélaga um slíka ráðstöfun. Fer um útgreiðslu eftir almennum 
ákvæðum séreignardeildarinnar. Iðgjöld sem greidd eru sjóðnum vegna þeirra sem 
eru yngri en 16 ára skal endurgreiða sjóðfélaga og launagreiðanda iðgjaldshluta 
þeirra. Skal slík endurgreiðsla eiga sér stað eigi sjaldnar en tvisvar á ári. 

Grein 9.12 breytist og orðist svo (undirstrikaður og feitletraður texti bætist við, yfirstrikaður texti 
felldur á brott): 

9.12. Framlagi hvers árs til jöfnunar örorkubyrði lífeyrissjóða, sbr. 18. gr. laga nr. 
113/1990 um tryggingagjald, skal ráðstafa í samræmi við ákvæði 19. gr. reglugerðar nr. 
391/1998 um skyldutryggingu lífeyrisréttinda og starfsemi lífeyrissjóða þannig að 
ávinnsla nýrra réttinda og lífeyrir vegna geymdra réttinda hækki á komandi ári eins og 
nánar er tilgreint hér:  

a. Auka skal réttindainnvinnslu sjóðfélaga sem nemur 4.2%4,5% iðgjalda þeirra. 
Réttindi skv. ákvæði þessu reiknast að fullu skv. reglum um aldursháða ávinnslu. 

Þessi réttindi skal auðkenna sérstaklega í réttindabókhaldi sjóðsins og veita þau ekki 
rétt til framreiknings.  

b. Greiða skal viðbótarlífeyri til lífeyrisþega annarra en barnalífeyrisþega sem nemur 
2,0%1,5% af lífeyri þeirra. Viðbótarlífeyririnn greiðist mánaðarlega eins og annar 
lífeyrir. Þessi viðbótarlífeyrir skal merktur sérstaklega í réttindabókhaldi sjóðsins.  

Framangreint framlag til aukningar réttindaávinnslu og lífeyrisgreiðslna skulu hverju 
sinni að hámarki nema örorkuframlagi ársins. Tryggingastærðfræðingur sjóðsins skal 
árlega meta skuldbindingar sjóðsins skv. framangreindri reglu miðað við 
örorkuframlag ársins og vænt iðgjöld og lífeyrisgreiðslur á komandi ári og gera tillögu 
um breytingu á hundraðshluta viðbótarávinnslu og lífeyris, gefi matið til þess tilefni. 
Skal sjóðstjórn þá leggja tillögur að breytingum samþykkta lífeyrissjóðsins fyrir 
ársfund hans svo tryggt sé að örorkuframlagið dugi fyrir skuldbindingum skv. a. og b. 
lið hér að framan. 

Viðauki B breytist þannig að í töflu um ráðstöfun örorkuframlags bætist við ný lína sem fjallar um 
ráðstöfun örorkuframlags frá og með 1. janúar 2027 (undirstrikaður og feitletraður texti bætist 
við): 

  Frá og með  Aukin réttindaávinnsla                   Viðbótarlífeyrir 
      gr. 9.12.a          gr. 9.12.b 
    1.9.2011       4,5%                4,5% 
    1.1.2018       4,0%                4,0% 
    1.1.2024       3,6%                3,0% 
    1.1.2025       4,0%                2,5% 
    1.1.2026       4,2%                2,0% 
     1.1.2027       4,5%                1,5% 

Grein 23.2 breytist og orðist svo (undirstrikaður og feitletraður texti bætist við): 

23.2. Þeir sem vilja greiða til séreignardeildar skulu gera skriflegan samning við 
sjóðinn í samræmi við ákvæði laga nr. 129/1997 og reglugerð með lögunum þar um. 
Einnig er heimilt á grundvelli kjarasamnings, án skriflegs samnings við sjóðinn, að taka 
við greiðslum iðgjalds frá atvinnurekanda til séreignarsparnaðar launamanna án 
framlags af þeirra hálfu. Berist sjóðnum iðgjald til séreignardeildar án þess að 
skriflegur samningur hafi áður verið gerður skal leggja iðgjald inn í séreignardeild 
sjóðsins í nafni sjóðfélaga í þá fjárfestingarleið sem ber minnstu áhættu hjá 
sjóðnum á hverjum tíma, nema sjóðfélagi ákveði annað. Skal tilkynna 
viðkomandi sjóðfélaga um slíka ráðstöfun og hann upplýstur um skilmála 
deildarinnar. Telst þá kominn á samningur milli aðila nema ráðstöfun sé andmælt 
innan þriggja mánaða frá dagsetningu tilkynningar 

Gaf fundarstjóri orðið laust.  

Heimir Pálmason óskaði upplýsinga um hvort lífeyrissjóðnum væri heimilt að nota mismunandi 
hlutfallstölu til hækkunar eftirlauna og aukinnar réttindaávinnslu. Hann taldi skýrt koma fram í 19. 
gr. reglugerðar 391/1998, um skyldutryggingu lífeyrisréttinda og starfsemi lífeyrissjóða, að 
hlutfallið ætti að vera hið sama. Ef þetta væri rétt hjá honum ætti sjóðurinn að draga þessa 
breytingatillögu til baka og leiðrétta fyrri framkvæmd sambærilegs efnis. Heimir vísaði til þess að 
yfirlögfræðingur sjóðsins liti svo á að þetta væri ekki ólöglegt en Heimir skildi svarið sem svo að 

þetta væri samt rétt hjá sér. Þá fór Heimir yfir upphaf þessarar hækkunar árið 2011 sem var einnig 
í tengslum við réttindaskerðingar og sagðist ekki skilja þessa áherslu á iðgjaldahækkanir á 
kostnað þeirra sem nú væru á lífeyri. Þá vakti hann athygli á að þeir sem komu inn sem 
iðgjaldagreiðendur árið 2011 hefðu ekki lent í réttindaskerðingum sem voru þá því þeir áttu engin 
réttindi. Hann hvatti fulltrúa Gildis til að hafna þessum breytingum, ef ekki vegna þess að þetta 
gengi gegn reglugerðinni heldur væri þetta ekki gott fyrir sjóðinn.  

Yfirlögfræðingur Gildis fór yfir á hvaða grundvelli lífeyrissjóðurinn teldi heimilt að útfæra 
örorkuframlagið innan þess lagalega svigrúms sem hann hefði til slíkra ákvarðana. Tilvísað 
reglugerðarákvæði ætti ekki við um þessar aðstæður. Hann fór yfir forsendur og rök að baki þess 
að sjóðurinn teldi að um réttari útfærslu væri að ræða, m.a. vegna þess að framlaginu væri einkum 
ætlað að mæta núverandi stöðu en ekki fortíðarstöðu. Þá vakti hann athygli á ferli 
samþykktarbreytinga sem fæli í sér að þær færu til ráðuneytisins til staðfestingar að fenginni 
umsögn hjá fjármálaeftirliti Seðlabanka Íslands. Sambærilegt fyrirkomulag hefði fengið 
staðfestingu undanfarin ár. 

Ekki voru fleiri sem óskuðu að taka til máls. 

Bar þá fundarstjóri tillögurnar undir atkvæði, en nefndi jafnframt að breytingarnar væru enn 
fremur háðar staðfestingu ráðherra. Breytingarnar voru bornar upp í þremur áföngum. 

Breytingar á grein 9.1., nýrri grein 9.13 og brottfalli greinar 16.2 – samþykkt með tilskildum 
meirihluta atkvæða. 

Breytingar á grein 9.12 og viðauka B – samþykkt með tilskildum meirihluta atkvæða. 

Breytingar á grein 23.2 – samþykkt með öllum greiddum atkvæðum. 

5. Starfskjarastefna til staðfestingar. 

Fundarstjóri gerði grein fyrir því að næst yrði starfskjarastefna Gildis borin upp til staðfestingar. 
Starfskjarastefnan hefði legið fyrir á heimasíðu sjóðsins og í fundargögnum og væri óbreytt frá 
fyrra ári.  

Fundarstjóri kallaði eftir athugasemdum eða fyrirspurnum um starfskjarastefnuna. Engar 
athugasemdir eða fyrirspurnir bárust. 

Bar þá fundarstjóri starfskjarastefnuna upp til staðfestingar. Var starfskjarastefnan staðfest með 
öllum greiddum atkvæðum. 

6. Kosning stjórnar og varamanna. 

Fundarstjóri upplýsti að samkvæmt samþykktum Gildis skyldi stjórn sjóðsins skipuð átta 
einstaklingum. Þar af skyldu fjórir kosnir á ársfundi, ásamt tveimur varamönnum, en fjórir 
aðalmenn og tveir varamenn skyldu staðfestir af fulltrúum atvinnurekenda í fulltrúaráði á 
grundvelli tilnefningar SA. Kjörtímabil stjórnarmanna væri tvö ár og skyldi árlega kjósa helming 
kjörinna stjórnarmanna og varamenn þeirra. Samþykktir mæltu jafnframt fyrir um að 
tilnefningarnefnd stéttarfélaga skyldi gera tillögu um frambjóðendur stéttarfélaga til stjórnar og 
varastjórnar. 

Tilnefningarnefnd stéttarfélaga hafði lagt til að eftirfarandi aðilar yrðu kjörnir í aðalstjórn Gildis 
árið 2026, til tveggja ára: 

  Guðmundur Helgi Þórarinsson 

  Gundega Jaunlinina 

Jafnframt að eftirtalinn aðili yrði kjörinn í varastjórn sjóðsins, einnig til tveggja ára: 

  Árni Bjarnason 

Samtök atvinnulífsins hafði tilnefnt eftirtalda aðila í aðalstjórn fyrir hönd SA, til tveggja ára: 

 Bjarnheiður Hallsdóttir 
 Gunnar Ármannsson 

Jafnframt að eftirtalinn aðili yrði í varastjórn fyrir hönd SA, einnig til tveggja ára: 

 Jakob E. Jakobsson 

Þar sem aðrar tilnefningar höfðu ekki borist töldust fyrrgreindir aðilar sjálfkjörnir í aðal- og 
varastjórn sjóðsins. 

Fundarstjóri upplýsti þannig um að í stjórn Gildis sætu því nú: 

• Bjarnheiður Hallsdóttir 
• Björgvin Jón Bjarnason 
• Guðmundur Helgi Þórarinsson 
• Gundega Jaunlinina 
• Gunnar Ármansson 
• Inga Jóna Friðgeirsdóttir 
• Perla Ösp Ásgeirsdóttir 
• Stefán Ólafsson 

og varamenn: 

• Árni Bjarnason 
• Gróa Björg Baldvinsdóttir 
• Hólmfríður Kristjánsdóttir 
• Jakob E. Jakobsson 

 
7. Ákvörðun launa stjórnarmanna. 

Fundarstjóri gerði grein fyrir framlagðri tillögu nefndar um laun stjórnarmanna þess efnis að 
mánaðarlaun aðalmanns verði kr. 220.522, laun formanns verði tvöföld eða kr. 441.044 og laun 
varaformanns verði kr. 330.783. Stjórnarlaun miðist við einn fund í mánuði. Ef stjórnarfundir verði 
fleiri skuli greiða aukalega sem nemi 50% af mánaðarlaunum fyrir hvern setinn fund. Varamaður 
fái greidd laun aðalmanns fyrir hvern setinn stjórnarfund. Mánaðarlaun varamanns verði þó að 
lágmarki sem nemur 15% af mánaðarlaunum aðalmanns. Fyrir hæfismat hjá Fjármálaeftirliti 
verði greidd ein mánaðarlaun stjórnarmanns. 

Fram kom að tillagan fæli í sér að greiðslur til stjórnarmanna fyrir viðbótarfundi umfram 12 fundi 
á ári lækki úr 100% af mánaðarlegum launum stjórnarmanns í 50%. Á sama tíma gerði tillagan ráð 
fyrir því að mánaðarleg stjórnarlaun fyrir 12 mánuði ársins hækki samsvarandi þannig að 
heildarlaun stjórnarmanna, miðað við óbreyttan fundarfjölda frá fyrra ár, hækki sem nemur 3,5% 
frá fyrra ári. Mánaðarleg stjórnarlaun aðalmanns verði þannig kr. 220.522 en greiðslur fyrir 
viðbótarfundi umfram 12 stjórnarfundi á ári verði kr. 110.261. 

Fundarstjóri gerði jafnframt grein fyrir tillögu nefndarinnar um laun meðlima endurskoðunar- og 
áhættunefndar. Í tillögunni var gert ráð fyrir að mánaðarlaun aðalmanns yrðu kr. 86.634, en laun 
formanns yrðu kr. 173.267. Séu fundir fleiri en 12 á starfsári nefndarinnar skuli greiðslur fyrir 
viðbótarfundi nema einum mánaðarlaunum nefndarmanna. 

Kallað var eftir því hvort fundarmenn hefðu athugasemdir eða fyrirspurnir varðandi tillögurnar. 
Engar athugasemdir eða fyrirspurnir bárust. Bar þá fundarstjóri tillögurnar undir atkvæði. Voru 
þær samþykktar með öllum greiddum atkvæðum. 

8. Kosning í nefnd um laun stjórnarmanna. 

Fundarstjóri upplýsti að samkvæmt samþykktum Gildis ætti ársfundur að kjósa þrjá fulltrúa í 
nefnd sjóðsins um laun stjórnarmanna. Eftirtaldir aðilar hefðu verið tilnefndir í nefndina á 
grundvelli gr. 5.6 í samþykktum sjóðsins: 

Tillaga um fulltrúa stéttarfélaganna: 

• Þórir Jóhannesson 

Tillaga um fulltrúa atvinnurekenda: 

• Gunnar Jónsson 
• Íris Hannah Atladóttir 

Þar sem aðrar tilnefningar höfðu ekki borist töldust fyrrnefndir aðilar sjálfkjörnir í nefnd um laun 
stjórnarmanna. 

9. Kjör endurskoðanda eða endurskoðunarfyrirtækis. 

Fundarstjóri gerði grein fyrir framlagðri tillögu um að Deloitte ehf., Smáratorgi 3, Kópavogi, yrði 
endurkjörið sem endurskoðandi sjóðsins. 

Kallað var eftir því hvort fundarmenn hefðu athugasemdir eða fyrirspurnir varðandi tillöguna. 
Engar athugasemdir eða fyrirspurnir bárust. Bar þá fundarstjóri tillöguna undir atkvæði. Var 
tillagan samþykkt með öllum greiddum atkvæðum. 

10. Kjör utanaðkomandi aðila í endurskoðunar- og áhættunefnd. 

Fundarstjóri gerði grein fyrir framlagðri tillögu um að Helgi Friðjón Arnarson yrði endurkjörinn sem 
utanaðkomandi aðili í endurskoðunar- og áhættunefnd. 

Kallað var eftir því hvort fundarmenn hefðu athugasemdir eða fyrirspurnir við tillöguna. Engar 
athugasemdir eða fyrirspurnir bárust. Bar þá fundarstjóri tillöguna undir atkvæði. Taldist tillagan 
þannig samþykkt með öllum greiddum atkvæðum. 

11. Önnur mál. 

Undir þessum lið gafst stjórn sjóðsins, framkvæmdastjóra og sjóðfélögum kostur á að tjá sig að 
því er varðar aðra dagskrárliði fundarins eða annað er tengdist sjóðnum. Gaf fundarstjóri orðið 
laust ef einhver kysi að taka til máls. 

Jóhann Páll lýsti því yfir að hann hefði haft gaman að því að sjá fulltrúa verkalýðsfélaganna 
samþykkja laun og kvartaði yfir því að hafa ekki kosningarétt þrátt fyrir að hafa borgað í sjóðinn í 
fjölda ára.  Hann kvartaði yfir hækkun launa stjórnar og hvatti fólk til að kynna sér kostnað vegna 
sjóðsins og skort á lýðræði í sjóðnum. 



10 

Ekki voru fleiri sem óskuðu eftir að taka til máls. 

Fundarstjóri óskaði eftir heimild til þess að ganga frá fundargerð fundarins ásamt fundarritara og 
voru ekki gerðar athugasemdir við það. Sleit fundarstjóri því næst fundi. Var fundi slitið klukkan 
19:16. 

Með atkvæðisrétt á fundinum sátu samtals 36 fulltrúar, 25 fulltrúar launamanna og 11 fulltrúar 
atvinnurekenda. Fjöldi fundarmanna í heild var um 80. Fundinum var einnig streymt á heimasíðu 
Gildis og tengdust alls 19 tæki fundinum þar. 

 

 

Guðbjörg Helga Hjartardóttir, fundarstjóri  Gunnar Þór Ásgeirsson, fundarritari 



Undirritunarsíða

Guðbjörg Helga Hjartardóttir Gunnar Þór Ásgeirsson

